
Република Македонија е парламентарна демократска држава со население од скоро 2,1 милион жители. Претседателот, номиниран на избори, е глава на државата и главен командант на вооружените сили. Еднозаконодавниот парламент (Собрание) има законодавна надлежност. На 22 март и 5 април државата одржа претседателски и локални избори (со дополнителен круг во некои општини на 19 април и 3 мај), а Организацијата за безбедност и соработка на Европа (ОБСЕ) оцени дека изборите ги исполнуваат поголемиот дел од меѓународните стандарди за демократски избори. Властите генерално одржуваа ефективна контрола над безбедносните сили. 
Имаше пријави дека службените лица за спроведување на законот и чуварите на затвор ги тепаат притворениците и затворениците и дека властите несоодветно ги истражуваат или спроведуваат обвинувањата за злоупотреба. Затворите се соочуваа со пренатрупаност и условите беа опишани како нечовечки и деградирачки. Набљудувачите пријавија распространета корупција кај персоналот во затворите. Имплементацијата на судски реформи беше одложена и политичкиот притисок и заплашување ја забавија ефективноста на судството. Спорот околу владината поддршка за Православна црква на главниот плоштад во Скопје придонесе кон интеретнички тензии и покрена прашања за владина вклученост во религиозни работи. Недостигот од ефективна полициска заштита за луѓето кои протестираа доведоа до загриженост околу слободата на здружување. Имаше пријави на дискриминација на лица со инвалидитет и Роми. Тензиите помеѓу етничките Македонци и етничките Албанци продолжија да влијаат во разни области, како образование, вработување и учество во политиката. 
ПОЧИТУВАЊЕ НА ЧОВЕКОВИ ПРАВА

Дел 1. Почитување на интегритет на лице, вклучително и слобода од:
а. Арбитражно или незаконско лишување од живот

Немаше пријави дека владата или нејзини претставници извршиле арбитражни или незаконски убиства.
б. Исчезнување


Немаше пријави за политички мотивирано или друг вид исчезнување.
в. Тортура и друг вид на суров, нехуман или деградирачки третман или казна
Законот забранува ваква пракса, меѓутоа се појавија веродостојни пријави дека повремено полицијата употребувала прекумерна сила за време на затворање на осомничени криминални лица и злоупотреба на притвореници и затвореници. 
Во ноември 2008 година Комитетот за превенција од тортура (КПТ) на Советот на Европа објави извештај за посетата на затворите и центрите за притворање во јуни-јули 2008 година. Извештајот забележува дека одреден број на притворени лица пријавиле несоодветен третман кон нив од страна на службените лица за спроведување на законот, најмногу вклучувајќи клоци, тупаници и удари со палки или кундаци од пиштол или други предмети, што најчесто се применувало пред или за време на испрашување или со цел да се добие признание или информација или пак како вид казна. Други обвинувања поврзани со употреба на прекумерна сила се однесувале за време на апсења. Извештајот на КПТ забележува дека делегацијата потврдила неколку обвинувања добиени од интервјуа со затвореници, а во еден случај преку медицински доказ кој покажал несоодветен третман. Во многу случаи, обвинувањата вклучувале неуниформирани полициски службеници, особено членови од специјалната мобилна полициска единица, познати како единица "Алфи".
По посетата на КПТ, Министерството за внатрешни работи ја распушти единицата "Алфи", освен онаа во Скопје. Според Извештајот на Европската комисија (ЕК) за напредокот на државата 2009, објавен на 17 октомври, распуштањето на Алфите значително ги намали жалбите за несоодветен третман.
КПТ исто така забележа обвинувања за несоодветен третман на затвореници од страна на персоналот во затворите кои ги посети. Обвинувањата главно се состоеја од тепање на затвореници со пендреци како и нивно клоцање и удирање тупаници. Во дополнување, неколку малолетни лица од образовно-поправна институција, лоцирана во скопски затвор уште од 2001 година, обвинија дека персоналот во затворите ги удира со пендреци, а многумина ја замолија делегацијата на КПТ да обезбеди пендреците да бидат отстранети од просториите на институцијата. 
Во првиот дел од годината, Единицата за професионални стандарди (ЕПС) забележа прием на 33 поплаки против полициски службеници за употреба на прекумерна сила, а во два случаи се покрена и истрага. 
Во својот извештај од ноември 2008 година, делегацијата на КПТ забележа дека се добиени многу обвинувања за тоа дека обвинителите и судиите не постапуваат по барањата за несоодветен третман, штом тие се најдат на нивна маса. Извештајот на ЕК од 17 октомври вели дека се уште не се постапува по државните постапки за справување со обвинувања за несоодветен третман на затвореник и дека обвинувањата за несоодветен третман се недоволно истражени. Извештајот на КПТ од ноември 2008 година исто така доаѓа до заклучок дека властите немаат преземено никаква активност за зајакнување на заштитата против несоодветен третман од страна на полицијата и несоодветен третман на затвореници (вклучително и малолетни лица) од страна на персоналот во затворите. 
На 27 мај, обвинител од Скопје отвори истрага против четири чувари на затвори обвинети за употреба на прекумерна сила над неколку притворени лица во државниот притворенички центар во скопската општина Шуто Оризари на 17 март. Канцеларијата на Народниот правобранител пријави дека видео материјалот и медицинскиот доказ покажале дека чуварите ги врзале затворениците за радијатори и потоа ги тепале се додека не добиле изјави. Најпрво, Министерството за правда ги суспендира, а потоа ги казни и укори, но на крај им дозволи да продолжат да ги извршуваат своите должности. Правобранителот ја поднесе петицијата на затворениците до Јавното обвинителство за понатамошна истрага и можна казна за тортура. Случајот се уште беше во постапка при крајот на годината. 

Во текот на годината, ЕПС се надоврза на извештај од македонскиот Хелсиншки комитет за човекови права за случај од октомври 2008 година во врска со полициско лице од Тетово кое употребило прекумерна сила над притворено лице. ЕПС забележа недостиг на докази и волја од страна на жртвата да соработува со ЕПС. ЕПС поднесе посебен извештај до канцеларијата на главниот јавен обвинител во Тетово и Основниот суд во Тетово го осуди полициското лице и наложи негова суспензија на 2 јули. На 7 октомври, апелацискиот суд ја смени пресудата за суспензија и го осуди службеникот на осум месеци затвор. 

На 24 септември, истражителите на ЕПС утврдија дека три службеници од Скопје извршиле криминално дело – несоодветно извршување должност – со тоа што употребиле принудна сила во ноември 2008 година против лице во подземна гаража. ЕПС поднесе посебна пријава до Јавното обвинителство, но тоа не беше проследено со внатрешна дисциплинарна мерка затоа што 90-дневниот период за тоа беше веќе истечен. По разгледување на случајот, Канцеларијата на јавниот обвинител во Скопје поднесе барање за отворање на криминална истрага. Истрагата беше во тек при крајот на годината. 

Во текот на годината, Министерството за внатрешни работи изврши намалување на плата на службено лице за 15 проценти во период од три месеци во надополнување на истрага на ЕПС во текот на август 2008 година каде полициски инспектор од Тетово употребил прекумерна сила врз граѓанин.

Во својот извештај од ноември 2008 година, КПТ забележува веродостојно обвинување дека полициски службеник извршил сексуална злоупотреба врз лице притворено во полициска станица, по што двајца помлади полициски службеници наводно го измиле притвореното лице во неговата ќелија. 
Услови во затворите и центрите за притвор

Извештајот на ЕК за напредокот на Македонија од 17 октомври и извештајот на КПТ во ноември 2008 година ги опишуваат условите во неколку единици од затворот Идризово како „нечовечки и деградирачки".

Извештајот на ЕК забележува дека пренатрупаноста во затворите останува голем проблем и дека здравствениот систем во државните затвори е несоодветен. За време на посетата на затворите во јуни-јули 2008 година, КПТ забележал неколку видни подобрувања во затворите и открил дека општо земено ситуацијата продолжила да се влошува. Во затворот Идризово, КПТ открила дека поголемиот дел од ќелиите се бедни, небезбедени и нехигиенски. Во скопскиот затвор, КПТ забележала продорна влага, распаѓање и нехигиенски услови и прибележала дека пренатрупаноста „станала поакутна" од претходната посета на КПТ во 2007 година. Во еден случај, КПТ забележала дека седум затвореници делат пренатрупана ќелија со четири кревети во период од 23 часа и 40 минути дневно. КПТ открила дека затворениците се чуваат во „целосно несоодветни" услови во скопскиот затвор и затворот Идризово. 

Официјалните извештаи укажале дека три затвореници извршиле самоубиство во затворот Идризово во текот на годината, а еден затвореник извршил самоубиство во затворот во Тетово. Народниот правобранител забележал недостиг од соодветна безбедност во затворите за лицата со психички здравствени проблеми. 

На 2 февруари, судскиот совет го распуштил истражниот судија Мирослав Трифуновски поради непрофесионално и занемарливо спроведување на истрагата на сомнителната смрт на новинарот Владо Таневски во затвор во 2008 година, за кој се тврдеше дека се удавил во кофа со вода во својата ќелија. Во тоа време Таневски ја делел ќелијата со уште тројца затвореници, еден од нив осуден за убиство. Делегацијата на КПТ прашуваше зошто властите го сместиле Таневски во ќелија заедно со три осудени лица кога имало празни ќелии наменети за лица пред судење задржани во притвор, зошто по смртта на Таневски останатите затвореници не биле одделени или ставени во различни ќелии и зошто затворениците сместени со Таневски во ќелија побарале чистење на ќелијата пред да се одреди причината за смртта со тоа оневозможувајќи го судското испитување на случајот. 

Министерството за правда пријави дека на почетокот од годината државата сместила вкупно 2.379 притвореници и затвореници, вклучително и малолетни лица, иако вкупниот капацитет на сите објекти бил наменет за само 2.175 лица. 

Народниот правобранител пријавил дека иако малолетните затвореници биле одделени од другите затвореници, имало можности двете групи да се спојат за време на слободните активности во дворот на затворот. Извештаите на ЕК и КПТ наведуваат проблеми во спојувањето на малолетни и возрасни затвореници, со тоа што извештајот на КПТ ова е наведено како „целосно неприфатливо". 

Владата вообичаено им дозволувала пристап до осудените затвореници на независните хуманитарни организации и народниот правобранител. Законот дозволува пристап на членови на семејството, доктори, дипломатски претставници и претставници од КПТ и Меѓународниот комитет на Црвениот Крст до притворени лица со одобрение од истражен судија. Судиите вообичаено давале дозвола. Меѓутоа, при својата посета КПТ ги потенцирала како „неверодостојни информации" оние добиени од властите во поглед на сместувањето во затвори, следење на доаѓања на нови затвореници и пристап до надворешни активности како „чист пример" на недостиг на соработка со властите. 

Во својот извештај од 17 октомври, ЕК забележува дека е направен некаков напредок во затворите, особено дека е завршено реновирањето во одделот за хронично болни притвореници и притворени лица со инвалидитет во затворот Идризово и завршувањето на ново крило во скопскиот затвор. Народниот правобранител исто така пријави дека системот на полнење кутии со анонимни поплаки во затворите им обезбедил подобар пристап до проблемите на затворениците. 

Во текот на годината владата продолжи со реновирање на неколку затвори и казненопоправни установи започнато уште во 2008 година и го прошири капацитетот за сместување на дополнителни 420 затвореници/притвореници. 
г. Арбитражно апсење или притворање 

Законот забранува арбитражно апсење и притворање, меѓутоа арбитражното апсење и притворање претставувало проблем. 
Улога на полицискиот и безбедносниот систем 

Државната полиција е централна сила под Министерството за внатрешни работи, сочинета од униформирана полиција, криминална (цивилна) полиција и гранична полиција. До средина на годината, 20,3 проценти од полицијата биле малцинства, помалку од предвидената квота на владата од 25 проценти. Етничките Албанци сочинувале 25,2 проценти од населението и околу 16 проценти од полициските сили. 

Меѓународните набљудувачи и локалните невладини организации (НВО) укажуваат на корупција, недостиг од транспарентност и политички притисок во рамки на Министерството за внатрешни работи во обид да се спречи борбата со криминал, особено организиран криминал. 

Неказнивоста на полицијата остана проблем, иако имаше подобрувања преку агресивните внатрешни истраги и активниот народен правобранител. Беше пријавена корупција кај персоналот во затворите. Според извештајот на ЕК од 17 октомври, не се применети ефективни механизми за превенција и борба со корупцијата кај персоналот на затворите. По посетата во јуни-јули 2008 година, КПТ забележа надоаѓање на обвинувања од скоро секој затвореник во затворот Идризово во врска со вмешаноста на персоналот во трговија со мобилни телефони, дрога и друга нелегална стока, додека директорот на скопскиот затвор самиот ја призна вмешаноста на персоналот на затворот во трговија со мобилни телефони. Извештајот на ЕК исто така забележува дека продолжила политичката вмешаност во назначување лица на управувачки позиции во некои затвори, што го нарушува континуитетот и одржливоста на стратешкото планирање. 

Во декември 2008 година, народниот правобранител отвори истрага за дискриминација во затворот Идризово, каде жени затвореници биле фаворизирани. Медиумите објавиле дека одреден број жени затвореници, вклучително и такви кои биле неодамна осудени за сериозни криминални дела,  добивале специјален статус и поблаг третман, вклучувајќи и викенди надвор од затворот. Народниот правобранител сакал да утврди дали корупцијата или дискриминацијата играла некаква улога во поблагиот третман. 

ЕПС ги спровела сите внатрешни истраги кај обвинувања за полициска злоупотреба. Во извештајот од 2008 година, КПТ забележа дека „не е убедена" дека ЕПС може да се смета за независен орган од полицијата и дека во случаи кога се работи за истражување на претпоставена злоупотреба од страна на службени лица за спроведување на законот ЕПС „не може да се смета за независно тело кое е способно да извршува ефикасни, темелни и ефективни истраги".  Од посетата на КПТ, меѓународните набљудувачи забележале зголемена независност на ЕПС од полициските функции, проширување на единицата и забрзана обука на персоналот на ЕПС за подобрување на капацитетот за истраги. Извештајот на ЕК за напредок од 17 октомври забележува дека „контролата врз полицијата воопшто, а особено специјалните единици, е многу поефективна, делумно поради зголемените внатрешни ревизии за да се осигура дека се почитуваат професионалните стандарди". Извештајот дополнително утврдува дека „истрагите биле спроведувани во согласност со меѓународните стандарди". Извештајот утврдува дека иако недостига независен надворешен механизам, увидот во полициската работа е подобрен преку зајакнување на моќта на јавниот обвинител во истражната постапка. 
Иако службениците покажале подобрување во ефективно спроведување на внатрешни истраги, останале проблемите со малиот број на завршени истраги и недостигот од обвинителни постапки во исклучителни случаи за човекови права од претходни години. 

Во текот на годината граѓаните поднеле 252 поплаки за однесување на полицијата до народниот правобранител. 

Во првите шест месеци од годината, Министерството за внатрешни работи, следејќи ги препораките на ЕПС ја намалило платата за 101 вработен, отпуштило 12 вработени во полициските сили и назначило други 12. Во текот на годината ЕПС отвори постапка против 26 вработени. Претставници од меѓународни организации, вклучително и ОБСЕ, ЕУ и странски мисии продолжија да ги надгледуваат активностите на полицијата и да го советуваат Министерството за внатрешни работи околу реформи во полицијата. 
Апсење и притвор 

Законот бара налог издаден од истражен судија за апсење и притвор и полицијата главно го следела ова побарување. 

Законот утврдува дека обвинителите мора да отворат постапка против притвореното лице во период од 24 часа по апсењето. По барање на обвинител, истражниот судија може да наложи притвор на осомничени најмногу до 72 часа. Полицијата главно се придржувала до овие постапки. 

Законот дозволува притвореното лице да има присутен адвокат за време на полициската и судска постапка. Претходно, административното побарување дека посетите треба да бидат одобрени од страна на истражен судија и усогласени со времето за посети на установата го спречуваше контактот на притворените лица со своите адвокати. Во јули владата презема иницијатива да обезбеди слободен пристап на правните застапници до своите клиенти во притвор во работно време, без потреба од судски налог или друго побарување за владино одобрување. Законот утврдува властите да им одредат адвокати на сиромашните обвинети и органите најчесто го почитувале ова побарување. 

Законот им дозволува пристап до притворените лица на блиските членови на семејството и тоа генерално било обезбедено, иако не секогаш ефективно. Законот утврдува дека истражен судија мора да одобри пристап. 

Имало пријави дека полицијата продолжила да ги повикува осомничените и сведоците во полициска станица на „информативни разговори" без да им ги соопшти нивните права.  Повеќето обвинувања од овој домен вклучуваат обвинувања дека полицијата ги бирала индивидуалните лица од политички причини. Полицијата не ги апсела лицата ниту ги задржувала подолго време. 

Во одговор на забележаните неправилности во евидентираните податоци и недостигот од почитување на правата на притворените лица, Министерството за внатрешни работи спровела испитување на регистрите на притворени лица и подготвила стандардни оперативни постапки за нивен притвор и третман. Овие постапки вклучувале назначување на одговорни лица за соодветна обработка и третман на притворени лица. 

Постоел функционирачки систем на ослободување со кауција. Законот утврдува првично времетраење на притвор пред судење од 30 дена, со можно продолжување на 180 дена доколку совет од тројца судии наложи 60-дневно продолжување за дополнителна истрага и повисок суд наложи дополнително 90-дневно продолжување. Продолжувањето од 90 дена притвор е дозволено само во случаи кога криминалното дело во истрага е предмет на можна судска одлука од најмалку пет години. По обвиниение, максималниот притвор пред судење е две години во зависност од крималното дело. Податоците од првата половина од годината покажале пад во бројот на случаи на притворени лица пред судење бидејќи судиите ја зголемиле праксата на користење куќен притвор и ослободување со кауција. 
д. Одрекување на фер и јавно судење 

Уставот и законите обезбедуваат независно судство, меѓутоа владата, политичкиот притисок, заплашување и корупцијата влијаат врз судството. Неколку судски лица ја обвинија владата дека ја користи својата буџетска надлежност да врши контрола врз судството. Годишниот судски буџет како дел од националниот буџет опадна од 2 проценти во 2004 година на 1,2 проценти во 2009 година. Во текот на годината судскиот буџет беше намален за 4,5 проценти, што резултираше со намалување на категориите капитални инвестиции, плати и надоместоци, отежнувајќи им на судовите да ги извршат некои од предвидените реновирања на објекти и пополнување на слободни работни позиции. Политичкиот притисок исто така влијаеше врз изборот на нови судии и работата на Судскиот совет, телото одговорно за изборот, дисциплината и отстранување на судии. 

Во текот на годината Европскиот суд за човекови права издаде 16 пресуди во врска со два прекршока на правото на слобода и безбедност, два прекршока на правото на фер судење, еден прекршок на слобода на движење, еден прекршок на правото на здружување и 10 прекршоци на времетраењето на судска постапка. 

Државата има триреден судски систем составен од основни судови, апелациски судови, административен суд и врховен суд. Уставниот суд, кој не се смета за дел од судството, се справува со прашања од уставна природа и одредени прашања во врска со заштита на човекови права. 

На 1 јуни, седум етнички албанци беа осудени на 15 години затвор за поставување експлозивно средство на патот Куманово-Сопот во 2003 година; експлозијата усмрти двајца полски НАТО војници и еден цивил и предизвика сериозни повреди на други двајца. Еден од седумте албанци почна да ја отслужува својата казна, додека на останатите шест им се судеше во отсуство. Четири други етнички албанци беа осудени во 2004 година и 2006 година и служеа казна затвор од 10 до 14 години. Во август беше формирана работната група „Сопот" во парламентот за да се утврди дали има прекршоци на човекови права во случајот и да се подготват препораки. Работната група донесе заклучок дека се случиле прекршоци на човекови права и поднесе извештај до парламентарната Постојна комисија за испрашување на човекови права во декември. Комисијата заседаваше со цел усвојување на заклучоците до почетокот на 2010 година. 

Владата продолжи да доцни со имплементацијата на одреден број судски реформи што доведе до намалена ефикасност на судовите. Огромен број случаи се заостанати, а поголемиот дел од нив се случаи на усвојување граѓански пресуди.  Врз основа на неофицијалните извештаи на владините тела, во текот на јуни, основните судови одлучиле по однос на само 29,9 проценти од вкупниот број случаи. На 30 јуни, парламентот го поместил датумот за пренос на случаите на усвојување на систем на судски извршители од 1 јануари 2009 година на 1 јули 2010 година, оставајќи ја одговорноста за заостанатите нерешени случаи кај судовите. 
Првостепени постапки 

Осомничените се сметаат за невини се додека не се докаже дека се виновни. Судењата се вообичаено отворени за јавноста. Државата не користи порота. Помалку сериозните случаи се сослушувани од страна на еден судија, додека посериозните случаи се сослушувани во состав од еден или двајца професионални судии и двајца до тројца понеискусни судии. Судските состави ја утврдуваат вината и даваат пресуди. Составот вообичаено ги следи препораките на судијата претседавач. Обвинетите имаат право на адвокат во првостепените постапки. Законот утврдува судовите да обезбедат правни застапници за оскудните обвинети на јавен трошок и органите вообичаено го практикувале ова побарување. Обвинетите може да ги испрашуваат сведоците и да поднесат докази во сопствено име. Обвинетите и нивните правни застапници имаат право на владин доказ, но ова не секогаш се применува. Обвинителите и обвинетите имаат право да поднесат жалба на пресуда. 

Законот утврдува дека судовите може да ги судат обвинетите во отсуство само доколку го повторат судењето во случај осудените лица подоцна да бидат достапни за судските органи.  

Во текот на годината судовите почнале селективно да објавуваат граѓански и криминални пресуди во јавност, но јавниот пристап до пресуди и судски одлуки останува ограничен. Во текот на годината судовите одбиле најмалку седум одделни барања за копии од пресуди од повисок степен.  
Политички затвореници и притворени лица 

Нема пријави за политички затвореници или притворени лица. 
Граѓански судски постапки и правни лекови 


Граѓаните имале пристап до судови за поднесување постапки барајќи отштета или прекин на повреда на човекови права. Индивидуални лица може да поднесуваат случаи за човекови права во кривични или граѓански судови или административниот суд, во зависност од видот на прекршок на човекови права или извршителот на дадениот прекршок. Индивидуалните лица може исто така да поднесат жалби на разни одлуки. Законот го утврдува правото на навремено судење по постапки и правна основа за покренување прашања за прекумерно судско одложување на случаи до Врховниот суд. 
ѓ. Арбитражна вмешаност во приватен живот, семејство, дом или кореспонденција 

Законот забранува такви активности и владата генерално ги применува во пракса овие забрани. 
Дел 2. Почитување на граѓански слободи, вклучително:
а. Слобода на говор и печат 

Уставот обезбедува слобода на говор и печат и владата генерално ги почитува овие права во пракса. Меѓутоа, законот забранува говор кој вклучува национална, религиозна или етничка омраза и законот обезбедува казни за оние што ќе го прекршат ова правило. 

Имало пријави дека владата и бизнисите индиректно ги притискале медиумите и дека новинарите извршувале самоцензорство. Владата е еден од најголемите купци на адвертајзингот во државата и ги фаворизира изданијата и новинарите кои таа ги смета за пријателски.  На 26 јануари, претседателот на НВО Транспарентност Македонија упати критика до владата за нетранспарентно трошење државни пари и рекламирање само во одбрани медиуми. 

Индивидуални лица можеа јавно да ја критикуваат владата без последици, а владата не се обиде да спречи критки.   

Медиумските институции и известувањето беа поделени по етничка и политичка линија, со највидна поделба во известувањето по контроверзни политички прашања. Имало поплаки и обвинувања за владин притисок, дури и закони против медиуми кои не известувале позитивно за владата.  

Во декември 2008 година, по упатените критики од медиумите, владејачката политичка партија, ВМРО-ДПМНЕ објави дека ги отфрла тековните постапки за клевета против 12 новинари во врска со нивното политичко известување. На 28 јуни, Здружението на новинари на прес конференција изјави дека владата всушност ги сменила криминалните постапки во граѓански постапки, наместо целосно да ги отфрли како што првично велеше соопштението на ВМРО-ДПМНЕ. 

Независните медиуми биле активни и изразиле широк спектар видувања без некакво ограничување. Меѓутоа, неколку коментари и воведни статии на Меѓународниот ден за слобода на печатот (3 мај) пишувале дека притисокот од политички и бизнис интереси го спречува развојот на независен печат. На 30 јуни, Центарот за граѓански комуникации забележал дека медиумите во државата немаат професионален пристап кон известување за корупција. 

Имало шест поголеми приватни дневни весници на македонски јазик и три на албански јазик. Меѓународните весници и неделници биле достапни низ државата. Македонската радио телевизија (МРТВ), која генерално ги фаворизирала владините гледишта по политички прашања, била единствениот државен јавен медиум. 

Имало пет приватни телевизии со национална покриеност, 16 национални телевизиски станици преку сателит и 57 приватни локални и регионални телевизиски станици. Повеќето од нив прикажувале вести и отсликувале секакви гледни точки. Имало 70 независни радио станици. Сите поголеми електронски и печатени медиуми нуделе ажурирани веб изданија. Блоговите и интернет социјалните мрежи исто така придонеле кон развојот на слободата на говорот. 

На 16 јуни, парламентарецот Амди Бајрам вербално изврши напад врз новинари во парламентот. По бројните критики за неговиот суров напад, Бајрам му се извини на печатот. 

На 4 мај, Здружението на македонски новинари најави дека има повеќе од 160 тековни кривични пријави за клевета и етикетирање. Законот дозволува само парични казни во такви случаи. Здружението објави дека судовите им наложиле на новинарите да платат над 250.000 евра (358.000 долари) за случаи поднесени во 2007 и 2008 година. Во неколку случаи, судот не ги казнил обвинетите прекршители кои се извиниле пред судот. 

Во октомври 2008 година апелацискиот суд ја усвоил жалбата по судска одлука на новинар од Битола за парична казна во вредност од 720.000 денари (14.400 долари) за објавување извештај од судија кој бил казнет од страна на полицијата за управување на возило под дејство на алкохол. Апелацискиот суд го вратил случајот во основниот суд на повторно разгледување. Повторното судење беше во тек при крајот на годината. 

На 28 мај, скопскиот апелациски суд ја отфрли жалбата на Љубомир Фрчкоски за судска пресуда од декември 2008 година за клевета на премиерот Никола Груевски во колумна што тој ја објавил во 2007 година. Последично на тоа, Фрчкоски побарал од канцеларијата на обвинителот во негово име да поднесе посебна иницијатива за заштита на законитоста пред врховниот суд. При крајот на годината, канцеларијата на јавниот обвинител немаше одговор на неговото барање, иако 30-дневниот рок за таква иницијатива беше истечен. НВО Известувачи без граници ја критикуваа одлуката како повреда на слободата на печатот. Европскиот суд за човекови права ја прифати иницијативата на Фрчкоски да го сослуша случајот. 

На 25 март, врховниот суд ја поништи ослободителната пресуда на апелацискиот суд за тројца обвинети, вклучително и сопственикот на кабелска телевизиска станица, обвинет за напад и обид за убиство на Горан Гаврилов, сопственик на националната радио станица Канал 77 во јануари 2008 година. Гаврилов беше на мислење дека овој чин бил поврзан со неговото известување за условите во кабелската станица Телекабел како и напорите што ги вложувал за регулирање на односите помеѓу кабелските оператори и приватните електронски медиуми. Иако Врховниот суд утврди прекршување на законот во претходните судења сепак не наложи повторно отворање на случајот. 

На 11 февруари, скопскиот суд наложи ослободителна пресуда за едно лице и осуди други двајца на затвор од седум месеци и една година соодветно за нападот на полициски службеници на камерманот Игор Љубочевски од Алсат телевизија во 2007 година додека тој снимал како полицијата застанува член на парламентот. 

Во текот на годината, јавното обвинителство ги отфрли кривичните пријави против безбедносен чувар на политичката партија Демократска унија за интеграција кој удрил телевизиски новинар во 2007 година кога новинарот известувал за случувањата во парламентот. Граѓанската постапка се уште беше во тек при крајот на годината. 

Не се постигна напредок во случајот на кражба на шест телевизиски предаватели на Алсат телевизија и локалната телевизиска станица Арт надвор од Тетово во мај 2008 година за време на парламентарната кампања. Медиумската јавност ја сметаше кражбата за обид за стишување на медиумите и лишување на информации за изборите. 
Слобода на интернет 

Не постоеја владини ограничувања врз пристапот до интернет или пријави дека владата надгледува електронска пошта или интернет форуми. Индивидуални лица и групи можеа да се вклучат во мирно изразување на своите гледишта преку интернет, вклучително и електронска пошта. Владата се обиде да ја зголеми употребата на интернет и обезбеди бесплатен интернет пристап во интернет кафеа низ државата за лица под 27 годишна возраст и постари граѓани. Во октомври Државниот завод за статистика објави податоци за интернет пенетрацијата кои укажуваат дека 41,8 проценти од домовите имале интернет пристап и дека половина од населението користело интернет во првиот квартал од годината, 8,5 проценти повеќе од првиот квартал во 2008 година. 
Академска слобода и културни настани 

Не постоеле владини ограничувања врз академска слобода или културни настани. 
б. Слобода на мирно собирање и здружување 
Слобода на собир

Законот утврдува слобода на собир и владата генерално го почитувала во пракса ова право. За јавни собири од било каков вид, организаторите мора да го известуваат Министерството за внатрешни работи за локацијата да биде полициска обезбедена. 

На 28 март, група од 100 протестанти се собраа на градскиот плоштад во знак на протест на владините планови за изградба на Православна црква во Скопје. Нив им се спротивставија група од неколку илјади протестанти кои ја поддржуваа изградбата. Полицијата се обиде да ги оддели двете групи но не успеа целосно, па поради насилство, вклучително и навреди и викање, протестот не продолжи понатаму. Министерството за внатрешни работи поднесе кривични пријави против 23 учесници од двете страни, главно за повреда на јавниот ред. Постапките беа во тек при крајот на годината. 

Инцидентот од 28 март го разгори интересот на голем број невладини организации и граѓански здруженија за правата на мирен собир и протест. На 11 април група од неколку илјади протестанти се собраа на градскиот плоштад под мотото „протест за правото на протест". Полицијата беше присутна на вториот протест, кој помина без инциденти. 
Слобода на здружување

Законот обезбедува слобода на здружување и владата генерално го почитувала ова право. 
в. Слобода на религија 

Уставот обезбедува слобода на религија и владата генерално го почитувала ова право. Меѓутоа, во текот на годината судот задолжен за регистрација на религиозни организации не успеала да ги исполни роковите за регистрација и ги одбила пријавите на повеќе од десет заедници, со тоа спречувајќи нивно здобивање на правен статус. Законот не бара група или индивидуално лице да биде дел од правно регистрирана религиозна заедница со цел јавно или приватно да практикува религија. 

Во текот на годината  спорот околу владината поддршка за изградба на Православна црква на главниот плоштад во Скопје ги зголеми интеретничките тензии и покрена прашања околу одделување на црквата и државата. Во текот на годината калуѓерството и свештенството на Православната Архиепископија во Охрид, група призната од страна на Српската Првославна Црква но без правен статус, продолжи да тврди незаконско надгледување и малтретирање врз основа на религиозни верувања, особено на граничните премини и пријавиле дека таму граничните чувари им наложиле да ги отстранат своите монашки алишта со цел да ги помогнат формалностите при премин на границата. 

Законот бара од Државната комисија за односи со религиозните заедници и групи да им одобри на странските државјани кои влегуваат во државата да спроведуваат религиозни активности или да извршуваат религиозни обреди.  Лицата кои планираат да извршуваат религиозни активности мора да поднесат писмо со покана од страна на претставници на регистрирана религиозна група во државата во нивната апликација за виза. Комисијата вообичаено издавала одобренија во рок од една недела. 

Враќањето на религиозен имот оттуѓен од страна на владата на поранешна Југославија не беше целосно разрешено. Членови на Исламската заедница на Македонија (ИЗМ) продолжи да укажува на висока стапка на враќање на имот кој и припаѓа на Македонската Православна Црква за разлика од имотот кој и припаѓа на Исламската заедница. Бекташката заедница, Суфи чија примена за регистрација како исламска организација како посебен дел од ИЗМ беше одбиена во септември, поднесе пријава против владата во 2002 година за  невраќање на Арабати Баба Теке на нивната заедница. Немаше никаков развој на случајот. 
Општествени злоупотреби и дискриминација 

Забележани се одделни пријави за општествена злоупотреба или дискриминација врз основа на религиозно здружување, вера или пракса. 

На 31 август, локалните жители ја информирале полицијата во Струга дека неколку гроба на муслиманските гробишта биле сквернавени. Имало неколку пријави во текот на годината за оштетување на гробови на православните гробишта близу до Тетово и Арачиново, градови со доминантно население на етнички Албанци, иако пријавената штета била минимална и не било јасно дали вандализмот бил религиозно мотивиран. 

Во јуни се развиле сериозни тензии помеѓу Исламската заедница во Македонија и заедницата на Бекташи околу закопувањето на член од заедницата односно Арабати Баба Теке од Тетово. Исламската заедница во Македонија се заканила дека ќе го ексхумираат телото и ќе го преместат на друга локација. Меѓународната заедница и локалната полиција остана вклучена во обид да спречат насилство помеѓу двете групи. Иако тензиите се намалија во текот на годината, двете групи продолжија да дебатираат околу законитоста на закопувањето. 

Еврејската заедница проценила дека во државата живеат од 250 до 300 Евреи. Немало пријави за антисемитски чинови. 

За повеќе информации погледнете го Меѓународниот извештај за религиозна слобода 2009 на www.state.gov/g/drl/irf/rpt.
г. Слобода на движење, внатрешно раселени лица, заштита на бегалци и лица кои не се државјани 

Законот обезбедува слобода на движење во државата, патување во странство, иселеништво и враќање во татковината и владата генерално ги почитувала овие права. Владата соработувала со Канцеларијата на Високиот комесар за бегалци на ОН (УНХЦР) и други хуманитарни организации во обезбедување заштита и помош за внатрешно раселени лица, бегалци, враќање бегалци, баратели на азил, лица без држава и друго.  

Законот забранува принуден егзил и владата не користи принуден егзил, внатрешен или надворешен. 
Внатрешно раселени лица (ВРЛ)

Владата забележала 644 лица кои останале раселени од внатрешниот конфликт во 2001 година. Од нив, 265 лица живееле во колективни центри, а 379 биле сместени во семејства. 

ВРЛ примиле основна помош, главно од Министерството за труд и социјална политика, но немале многу можности за работа поради високата стапка на невработеност во државата. УНХЦР им помогнала на 39 внатрешно раселени лица да го регулираат својот граѓански статус и идентификациски документи. 

Во текот на годината владата ги охрабрувала овие лица да се вратат во нивната земја на потекло во областите што властите кои сметале за безбедни. Некои внатрешно раселени лица продолжиле да тврдат дека владата не обезбедува соодветна поддршка на процесот на враќање поради недостиг на документација за престој во местата каде претходно отседнувале. 
Заштита на бегалци 

Државата е дел од Конвенцијата од 1951 година во врска со статусот на бегалци и Протоколот од 1967 година во врска со статусот на бегалци. Законите обезбедуваат доделување азил на лицата кои ги исполнуваат критериумите за статус на бегалци и оние кои ги исполнуваат критериумите за дополнителна заштита. Владата има основано систем на обезбедување заштита на бегалци. 

Законот обезбедува заштита на бегалци и лица под дополнителна заштита во согласност со стандардите на ЕУ. Во текот на годината владата продолжила да го менува механизмот за заштита на барателите на азил кои не добиле статус на бегалци во државата од „азил за хуманитарна заштита" во „азил за дополнителна заштита" во согласност со ЕУ директивите.  Иако УНХЦР оцени дека е направен некаков напредок во механизмот за утврдување на статус на бегалец, владата не додели статус на бегалец на ниту еден барател на азил во текот на годината. 

Во текот на годината значително се подобрила забрзаноста на судското одлучување по барања за азил, но скоро сите одлуки биле негативни. Владата не депортирала лица од Косово чии барања за азил биле одбиени. Министерството за внатрешни работи издало идентификациски документи и дозволи за привремен престој на оние лица чии барања за азил биле одбиени. Дозволите за привремен престој се предмет на продолжување во согласност со единечните околности. За прв пат, административниот суд, единственото апелациско тело кое може да одлучува по случаи на азил, прифатило барања на 15 лица и ги вратило случаите во повторна судска постапка. 

На 15 декември стапи во сила нов закон кој го дополни законот за азил и привремена заштита, значително подобрувајќи го квалитетот на законодавството. Работната група која го подготвила законот имала консултации со УНХЦР. 

Државата искусила значителен пораст во пристигнувањето на нови баратели на азил надвор од регионот, вклучително и 50 авганистанци. Скоро сите заминале на непозната дестинација откако аплицирале за азил. До крајот на ноември, бројот на регистрирани баратели на азил од 100 опаднал на 81.

Владата издала идентификациски документи на сите баратели на азил, признати бегалци и други лица под хуманитарна заштита. Биле забележани мали одложувања во издавањето на идентификациски документи за новите баратели на азил. 

До крајот на ноември, 31 барател на азил, бегалци од Косово, вклучително и Роми, чии барања за азил биле одбиени, се стекнале со македонско државјанство. 

Во пракса владата обезбедила заштита против прогон или враќање на бегалците во државите каде нивниот живот или слобода би биле под закана врз основа на нивната расна, религиска или национална определеност, членство во одредена општествена група или политичка одреденост или каде би биле подложени на тортура или нечовечки или деградирачки третман или казна.  Вкупно 1.643 баратели на азил, бегалци, лица под хуманитарна/дополнителна заштита останале во државата од конфликтот во Косово во 1999 година, повеќето од нив Роми. УНХЦР забележал напредок во процесот на враќање на Ромите во Косово, што било помогнато преку поединечни доброволни барања. 

На почетокот од ноември државата го усвоила новиот Национален план за интеграција на бегалци и странски државјани кој има фокус на вдомување, здравствена, социјална заштита, вработување и развој на заедницата. 
Дел 3. Почитување на политички права: Право на граѓаните да ја сменат својата влада  

Уставот им обезбедува право на граѓаните да ја сменат својата влада на мирен начин и граѓаните го извршувале ова право во пракса преку периодични, генерално слободни и фер избори одржани врз основа на универзално право на глас. 
Избори и политичко учество 

На 22 март и 5 април државата одржа претседателски и локални избори. Во споредба со парламентарните избори во 2008 година, овие избори беа мирни и ОБСЕ изјави дека полицијата обезбеди безбедна средина. ОБСЕ опиша дека изборите ги исполнуваат повеќето обврски и други меѓународни стандарди и забележа дека целокупното справување со изборите помина професионално и транспарентно. Меѓутоа, ОБСЕ и другите набљудувачи забележаа дека застрашувањето на гласачи сепак постоеше како проблем. Вработените во јавниот сектор беа особено подложни на закани по нивните работни места доколку не ја поддржат владејачката партија. Некои граѓани кои примаат пензија или социјална помош исто така се соочија со закани дека ќе ги изгубат своите приходи доколку не гласаат како што им се налага. Во октомври Министерството за правда започна пилот проект во две општини, Гостивар и Виница, за ажурирање на листата на гласачи. 

Политичките партии можеа да се вклучат без ограничување или надворешна вмешаност. 

Беа застапени 39 жени во парламентот составен од 120 членови и две жени во 22-члениот Совет на министри. Законот бара родова разновидност во кандидатските листи на политичките партии, најмалку еден на секои тројца кандидати мора да биде од спротивниот пол на мнозинството застапено во листата. Ниту еден од 85-те градоначалници во државата не беше жена. 

Беа застапени 29 етнички Албанци, четири етнички Срби, двајца етнички Власи, еден етнички Турчин, еден етнички Ром, еден етнички Бошњак и едно лице формално декларирано дека припѓа на „друга" националност во парламентот составен од 120 членови. Во 22 члениот Совет на министри имаше осум члена од малцинските заедници. 
Дел 4. Официјална корупција и владина транспарентност 

Законот утврдува криминални санкции за корупција, меѓутоа владата не го спроведе добро законот и официјалните лица беа често вмешани во корупција без да бидат казнети. 

Се појавија неколку тврдења во текот на годината за владина вмешаност во случаи на „злоупотреба на службена положба" со цел да им се заканат на владини службеници или партиски членови или да ги застрашат клучните опозициски лидери.  Одреден број на постојни и поранешни владини службеници се соочија со кривични пријави за злоупотреба на службена положба, додека други лица и опозициски лидери им се заканија дека ќе бидат соочени со истите.  Поранешниот директор на Фондот за здравство, Георги Тренкоски беше уапсен, притворен и доби кривична пријава во ноември за злоупотреба на службена должност откако даде отказ во август, наводно поради несогласување со владината политика. Поддржувачите тврдат дека медиумите биле однапред известени за неговото апсење за да обезбедат  „снимање на неговото апсење". Медиумската покриеност на овој случај беше понижувачка, укажувајќи на вина уште пред судење. 

Полицијата и корупцијата во судството претставуваа проблем. Во текот на годината Судскиот совет отстрани 11 судии за непрофесионално и неетничко однесување. 

На 16 јули, Судскиот совет ја суспендира судијката Лилјана Јанкова пред претстојниот исход на истрага поврзана со корупција. Во текот на годината три судии од Струга заедно со 10 други лица беа изведени пред суд за проневера на пари и измама на инвеститори. 

На 28 јануари, Министерството за внатрешни работи започна истрага за корупција на полициски и царински службеници обвинети за земање мито на граничните премини во државата. Во август и септември, Министерството за внатрешни работи уапси 61 лица на граничната полиција и три царински службеници и поднесе кривични пријави против нив во Јавното обвинителство. Постапки против 45 обвинети беа во тек при крајот на годината, а постапките за останатите 16 лица се закажани за јануари 2010 година. Истрагата беше во тек при крајот на годината. 

На 16 декември, поранешниот гувернер на Народната банка на Македонија, Љубе Трпески започна да ја отслужува својата казна од 4,5 години затвор откако во февруари 2008 година беше обвинет за проневера на околу 950 милиони денари (22 милиони долари). 

На 9 декември, апелацискиот суд ги поништи одлуките од првостепениот суд во случаите на Васил Тупурковски, поранешен заменик премиер и директор на Агенцијата за реконструкција и развој и поранешниот премиер и министер за одбрана Владо Бучковски, обвинети за корупција и злоупотреба на службена положба.  Апелацискиот суд пронајде неправилности во постапката на двете судења и ги врати на повторна постапка во првостепениот суд. Се уште не беа повторени судењата при крајот на годината. 

Во април започнаа сослушувањата на суд во случајот на поранешниот генерален директор на компанијата за производство на струја, Панде Лазаров, обвинет за земање поткуп и перење пари. Лазаров беше ослободен од затвор во куќен притвор во исчекување на исходот од судењето. Случајот се уште беше во тек при крајот на годината. 

Во април Врховниот суд ја прифати жалбата на поранешниот директор на Управата за јавни приходи, Петра Митева, обвинета и осудена на три години затвор поради злоупотреба на службена положба за несоодветна продажба на службен простор. Врховниот суд пресуди дека случајот требало да биде третиран како граѓански случај и дека немало основа за кривична пријава. 

Државната комисија за спречување на корупција беше одговорна за истражување пријави за корупција како и поплаки поднесени од граѓаните. Од јануари до септември, комисијата прими 298 поплаки. 

Членови на парламент и високи јавни службеници беа предмет на закони за финансиско обелоденување. 

Законот обезбедува јавен пристап до владини информации. 
Имплементацијата на законот заостана, особено во поглед на јавниот пристап до судски пресуди и други судски одлуки. Меѓутоа, беше забележано подобрување во јавниот пристап до судски одлуки во текот на годината. 
Дел 5. Владин став во поглед на меѓународна и невладина истрага на можни повреди на човечки права 

Голем број домашни и меѓународни организации за човечки права генерално функционираа без владино ограничување, истражувајќи и објавувајќи ги своите наоди. Владата генерално соработуваше и одговараше на нивните гледишта. 

Функционираа околу 500 домашни и меѓународно регистрирани НВО во државата, вклучително и неколку фокусирани на човечки права и граѓански прашања како правата на жените, интеретнички дијалог, правата на хомосексуалната заедница, децата и лица со инвалидитет.  

Меѓународната заедница исто така ја вклучи владата во прашања за човечки права и многу странски и мултилатерални мисии имплементираа проекти за човечки права, вклучително и проекти поврзани со слободни и фер избори и подобрување на односите помеѓу етничките Македонци и етничките Албанци. 

Народниот правобранител работеше во име на заштита на граѓаните од повреда на нивните права од страна на јавни институции, намалување на дискриминацијата против малцинските заедници и лицата со посебни потреби и промоција на нивна правична застапеност во јавниот живот и се осврна на прашања поврзани со децата. Народниот правобранител има право да ги посетува сите притворени лица и да поднесува наоди до ОН. Повеќето случаи вклучуваа повреда на судски постапки, полициска злоупотреба и труд, правата на потрошувачите или права на сопственост. Народниот правобранител пријави добра соработка и комуникација со владата, но и дека иако одговорите на владата на нивните прашања биле вообичаено навремени, често не биле доволни и понекогаш недостигале бараните информации. 

Владата соработувала со меѓународните владини организации и дозволила посети од страна на претставници на ОН и други организации, вклучително и посета на високиот комесар за малцинства на ОБСЕ во јануари како и посетата на посебниот известувач за слобода на религија или верување на ОН во април.  
Дел 6. Дискриминација, социјална злоупотреба и трговија со луѓе 

Уставот и законите забрануваат дискриминација врз основа на род, раса, инвалидитет, религија или национална, општествена или политичка припадност и владата генерално ги применувала овие забрани. Одреден број невладини организации ја критикувале делумната природа на правните забрани на дискриминација и покренале прашања околу недостигот од јасни системи за правни лекови на жртвите на дискриминација. Коалиција на невладини организации застапувајќи широк круг на групи на интереси повика на детално законодавство за антидискриминација и одреден број на меѓународни организации ги поддржаа нивните напори и повици. 
Жени


Законот конкретно забранува силување, вклучително и силување од страна на брачниот партнер, меѓутоа правните санкции не се значително застрашувачки. Санкциите за силување или насилен сексуален напад се од една до 15 години затвор. Што се однесува до семејното насилство, полицијата и судските лица не беа подготвени да постапуваат по случаи на силување на брачен партнер и многу жртви не истапија во јавност поради општествена стигма. 

Семејното и друг вид насилство врз жените остана како истраен и општ проблем. Една невладина организација која одржува центри за жртви на семејно насилство забележа зголемена употреба на нивните капацитети од страна на жртвите на семејно насилство. Статистичките податоци на Министерството за внатрешни работи за првите шест месеци од годината укажуваат дека имало 271 пријави за физичко насилство врз жени и 194 пријави за психичко насилство врз жени. 

Културните норми, вклучително и грижите на жртвите за нанесување срам врз семејството, ги обесхрабрувало пријавите на насилство врз жени, како и поднесувањето кривични пријави. Семејното насилство е незаконско, но властите ретко го применуваат во пракса законот. Имало пријави дека полициски службеници не биле свесни за одредбите од законот кој им дозволува да постапуваат во име на заштита на жртвите на семејно насилство. 

Постоела една невладина организација и шест владини засолнички центри со ограничен капацитет за жени подложени на ризик, директен телефон за пријави на невладина организација и кризен центар за привремено (24 то 48 часовно) засолниште на жртви на семејно насилство. Локалните невладини организации за борба со семејно насилство во голема мера се потпирале на меѓународни донатори. 
Одреден број на групи од жени работеле на покренување на свеста за овој проблем. Владата спонзорирала јавна кампања против семејно насилство, користејќи познати спортисти. 

Проституцијата е незаконска, меѓутоа властите не секогаш го применувале законот во овој поглед. Владата депортирала неколку странски државјанки обвинети за проституција и отворила постапка против неколку државјани за „посредување" при проституција. Државјанките кои биле депортирани биле снимани од страна на професионални лица кои работеле против трговија со луѓе пред да бидат депортирани за да се осигура дека тие не се жртви на трговија со луѓе. 

Сексуалното малтретирање на жени на работно место претставува проблем, особено во приватниот сектор. Сексуалното малтретирање на работно место е забрането со Законот за еднакви можности на мажи и жени и особено е осврнато како прашање во кривичниот закон со казна од три месеци до три години затвор. Властите можеле да пресудуваат во случаи на сексуално малтретирање според одредбите за антидискриминација на македонското законодавство, но жртвите генерално не истапувале во јавност поради недостаток на јасно дефинирани одредби за антидискриминација во отсуство на подетално структурирано законодавство. Иако жените останале да бидат помалку застапувани во повисоките ешалони на владата и приватниот сектор, сепак имало неколку значајни жени на професионална положба во јавниот сектор, вклучително и министерствата за внатрешни работи и култура. 

Правата на жените да донесуваат одлуки за репродукција не биле повредени. Контрацептивните средства биле широко распространети и достапни. Акушерска и постпородилната грижа биле овозможени во болниците низ државата и била достапна за претстојните/новопечени мајки преку медицинска грижа обезбедена на вработените лица од страна на нивните работодавачи и на невработените лица од страна на државниот систем. Жените и мажите биле подеднакво дијагностицирани и третирани од сексуално преносливи болести. 

Одделението за родова правичност во Министерството за труд и социјална политика било одговорно за обезбедување на правата на жените. Имало родови комисии на локално ниво. 

Жените од етничките албански и ромски заедници немале еднакви можности за вработување и образование поради традиционалните или религиозни ограничувања во нивното образование и улога во општеството. Во некои албански заедници, праксата мажите да гласаат во име на женските членови од семејството ги лишувало жените од право на глас. 
Деца

Граѓанството првенствено произлегувало од граѓанството на родителите, но законот дозволува стекнување на граѓанство по раѓање на територија на државата (јус соли) за дете пронајдено на територијата на Македонија со непознати родители, во случај ако не се открие дека неговите родители се странски државјани пред детето да достигне возраст од 18 години. Раѓањата на сите деца во болниците и медицинските установи автоматски се регистрираат и законот побарува оние родени дома или на друго место да бидат евидентирани во матичната служба во период од 15 дена по раѓањето. Некои ромски семејства доцнеле со евидентирање на новородени деца, но невладините организации обезбедиле бесплатна правна помош за да се осигураат дека семејствата можат да ги регистрираат своите деца дури и по истекот на дадениот рок. 

Како и претходните години, лошите физички услови во училиштата и недоволниот капацитет на училници претставуваа општ проблем и како резултат на тоа многу училишта нудеа часови во смени. На многу места овие смени беа поделени по етничка линија. Момчињата и девојчињата генерално имале правичен пристап до образование, иако имало неколку изолирани случаи на дискриминација на девојчиња во образовните институции во некои етнички албански области. 

Злоупотребата на децата бил проблем во некои области. Центарот за социјална работа на Министерството за труд и социјална политика и Одделението за малолетничка деликвенција на Министерството за внатрешни работи биле одговорни за прашања поврзани со злоупотреба на деца. Невладините организации исто така биле активни во оваа област. Имало пријави дека ромите често ги организирале своите деца во групи да просат за пари на јавни места. 

Брак меѓу деца се случувал во ромската заедница и во помал степен во етничката албанска заедница, но тешко било да се процени точниот број затоа што бракот меѓу деца ретко се евидентирал. 

Според податоците на УНИЦЕФ од 2005-06 година имало помеѓу 500 и 1.000 деца на улица во државата, повеќето од нив Роми. Со меѓународна поддршка, Министерството за труд и социјална политика отворил дневен центар за деца на улица, иако ромските лидери пријавиле дека центарот не бил доста ефикасен во обезбедување долгорочна помош за децата на улица. 
Трговија со луѓе 

Законот забранува секаков вид на трговија со луѓе, меѓутоа имало пријави дека имало трговија со луѓе во, преку и од државата. 

Застапеноста на трговија со луѓе во државата била многу мала. Жени и деца биле тргувани внатрешно со цел нивна сексуална експлоатација и принуден труд. Ромските деца биле внатрешно тргувани со цел принудно просење за пари. Жртвите биле тргувани во државата од Косово и Албанија и кон Југоцентрална и Западна Европа. Во текот на годината биле идентификувани осум жртви на трговија со луѓе. Седум од нив биле малолетни лица и сите биле македонски државјани. Полициските рации и сведоштвата на жртвите потврдиле дека трговците подложиле мал број од жртвите на трговија на закани и физичка и психичка злоупотреба. Меѓутоа, невладините организации и претставници на меѓународната заедница забележале дека за трговците да се осигураат дека жртвите нема да се идентификуваат како жртви на трговија доколку полицијата ги испрашува тие дозволиле нивните жртви легално да престојуваат во државата, им плаќале пари за нивните услуги и им дозволувале ограничена слобода на движење. Начинот на работа на трговците продолжил да функционира како одговор на законодавната поставеност, вклучително и зголемена употреба на скриени, приватни сектори, како што се салони за убавина и масажа. Министерството за внатрешни работи во соработка со Меѓународната организација за миграција (ИОМ) во ноември обезбедило обука за 250 членови на локалната и граничната полиција со фокус врз идентификување на нов, подискретен профил на жртви и усвојување на полициски методи кон новите методи на трговците со луѓе. 

Жртвите биле тргувани од страна на големи, меѓународни организации за трговија и шверц и помали, единечни трговци. Повеќето тргувачи имале претходно криминално досие. Трговците почесто користеле принудни тактики отколку киднапирање или грабнување. Трговците користеле средства како што се лажни понуди за брак и привлечни понуди за работа за да ги примамат своите жртви. Исто така имало пријави за вклученост на пријатели и членови на семејството во фазата на регрутација и можната трговија на жртвите, особено во случаи на малолетни лица. 

Законот одредува минимална казна од четири години затвор за трговија преку употреба на сила, измама или принуда и минимална казна од 10 години затвор за трговија со малолетни лица. Владината Национална комисија за борба со трговија и незаконска миграција давало напори во борбата со трговијата на луѓе. Министерството за внатрешни работи работело на примена на законите, додека Министерството за труд и социјална политика работело на заштита на жртвите. Учествувале вкупно осум министерства, Јавното обвинителство, невладини и меѓународни организации, како и судски претставници.

Владината ја зголемила примената на прогон на случаи на трговија со луѓе и судски постапки против трговците, иако една организација пријавила дека основните судови понекогаш ги судела трговците според законите за шверцување. Властите ги открила повеќето жртви на трговија со луѓе за време на полициските рации во барови и ноќни клубови. Пријавите укажале дека корупцијата продолжила директно да ги попречува напорите на државата во борбата со трговија со луѓе. На пример, сопственици на локален бордел повремено биле предупредувани за можни рации, дозволувајќи им на трговците  да избегнат примена на законот, а на сопствениците на борделот да ги скрие потенцијалните жртви на трговија. Во текот на годината полицијата спровела 59 рации на сомнителни барови и ноќни клубови. Локалните невладини организации и меѓународните организации ја обучиле полицијата за соодветна идентификација и третман на жртви на трговија и учестувале во интервјуа спроведени после рациите. 

До крајот на годината, полицијата поднела шест случаи на трговија со малолетни лица до канцеларијата на Јавниот обвинител. Од тие шест, против два случаја биле отворени судења, еден случај подлегнал на судска истрага во исчекување на обвинување, два случаи биле вратени назад во полиција за собирање дополнителни докази, а еден случај бил одбиен поради недостаток на докази. Вкупниот број на индивидуалните лица обвинети за трговија со луѓе изнесувал 18. Просечната казна за трговците биле повеќе од пет години. 

Невладините организации, меѓународните организации како што се ОБСЕ и ИОМ и одреден број странски амбасади во Скопје учествувале во постојната комисија против трговија со луѓе водена од страна на владината комисија против трговија со луѓе. 

Владата им понудила помош на потенцијалните жртви, вклучително и засолниште, правна и медицинска помош, заштита на сведоци, психолошка помош и обука за работа. Законот обезбедува дозвола за престој до шест месеци и дополнителен период за жртви на трговија кои се странски државјани за да им обезбеди повеќе време во добивање помош и во донесувањето одлука дали да сведочат против нивните трговци. До денес, ниту една од жртвите на трговија кои биле странски државјани не побарале дозвола за престој. Владата продолжила да ја подобрува примената на стандардните оперативни постапки за идентификација на жртвите. Со цел да обезбеди доследна употреба на стандардни оперативни постапки од страна на локалната полиција, владата во партнерство со меѓународната заедница започнала да спроведува детални обуки во текот на годината кои се фокусирале на продолжената примена на стандардните оперативни постапки. 

Владата продолжила да управува со центарот за странски имигранти и жртви на трговија со луѓе кои се странски државјани, но слободата на движење на жртвите во овој центар е ограничена. Владата продолжила да спроведува кампањи за покренување на свеста и превенција на трговија со луѓе и обезбедила обука против трговија со луѓе за своите воени мисии пратени во странство. 

Министерството за внатрешни работи спровела две големи операции за разоткривање на полициски и гранични службеници кои помагале во шверц и незаконска миграција. На 1 јули, властите упасиле 13 луѓе, вклучително и еден висок полициски службеник и поднела пријави против нив за шверц на луѓе поради шверцување на азиски мигранти од Србија во Грција преку Македонија. На 25 август, единицата за организиран криминал започнала да апси службеници на граничната полиција и царина за наводен прием на поткуп на граничните премини. Иако немало директен доказ кој конкретно поврзувал некој случај со трговија со луѓе, властите пријавиле дека двете операции помогнале во обезбедување на границите против криминални дела на меѓународна трговија со луѓе. 

Годишниот Извештај за трговија со луѓе на државата може да се преземе од www.state.gov/g/tip.
Лица со инвалидитет 

Лицата со инвалидитет се соочиле со дискриминација при вработување, образование, пристап до здравствена грижа и други услуги. Законот побарува лицата со психички или ментален инвалидитет да добијат одобрение од медицинска комисија на владата доколку се на надзорни позиции во приватниот сектор и владата. Законот исто така нуди насоки за одредени „засолнички компании" за обезбедување вработување на лица со инвалидитет, но невладините организации забележуваат ограничувања во видот на компании кои дозволувале ограничени можности за вработување на лица со инвалидитет. 
Законите побаруваат само новите градби да имаат пристап за лица со инвалидитет. Така многу јавни згради останаа непристапни. Недоследната инспекција резултираше со изградба на нови објекти кои не обезбедуваат пристап за лица со инвалидитет. 

Адвокатите велат дека работодавачите биле неспремни да ангажираат лица со инвалидитет и дека потешкотијата во пристап до образовни и други можности ја спречило нивната целосна интеграција во општеството. 

Министерството за труд и социјална политика е одговорно за интегрирање на лицата со инвалидитет во економскиот живот и за плаќање придонеси. Во пракса, придонесите за инвалиди не ги покрива трошоците за живот. Адвокатите укажуваат дека програмите за вработување и обука за стекнување вештини на лица со ментален и физички инвалидитет биле многу ограничени и не придонеле значајно во нивна економска интеграција. 
Национални/расни/етнички малцинства 

Според пописот од 2002 година, населението било составено од 64,2 проценти етнички Македонци, 25,2 проценти етнички Албанци, 3,9 проценти етнички Турци, 2,7 проценти етнички Роми, 1,8 проценти етнички Срби, 0,8 проценти етнички Бошњаци и 0,5 проценти етнички Власи. 

Според една ромска невладина организација, општественото непријателство кон Ромите продолжило, но опаднале случаите на директни напади на Роми. 

Односите помеѓу мнозинството на етнички Македонци и малцинството на етнички Албанци биле затегнати. 

Од крајот на март до крајот на школската година 2008-09, учениците етнички Македонци кои барале етнички поделени смени бојкотирале едно средно училиште во Струга. Во текот на летото, започнала изградбата на две нови училишта во Струга за да се олесни пренатрупаноста, но овие проекти не биле предвидени да завршат во текот на годината. Училишната година 2009-10 започнала со етнички поделени смени и очекување дека одделеноста ќе продолжи и во иднина. 

На други локации исто така ученици од различни етнички групи понекогаш учеле во одделни смени или во одделни објекти поради јазични разлики или по барање на нивните родители. 

На 16 август се појавиле насилни судири помеѓу група на етнички Македонци фудбалски љубители и етнички албански жители во текот на фудбалски натпревар во Скопје. Локалната полиција била критикувана што не успеала брзо да одговори на инцидентот, меѓутоа Министерството за внатрешни работи отвори истрага и уапси осум лица вклучени во инцидентот. 

Етничките Албанци продолжија да упатуваат поплаки за неправична застапеност во владините министерства. Етничките Македонци често тврдеа дека работодавачите ги таргетирало поради обратна дискриминација за намалување на бројот на вработени, без оглед на учинокот. Некои етнички Албанци тврдеа дека дискриминацијата во граѓанските одлуки од страна на Министерството за внатрешни работи, кое има надлежност да доделува, повлекува, прекинува или потврди жителство на лица, ги лишувало од право на глас. 

Со усвојувањето на Охридскиот Рамковен договор од 2001 година законот обезбедува заштита на малцинските права и нивна интеграција во сите сектори од општеството. Владата има секретаријат за имплементација на Договорот која внимава врз оние државни институции кои не ја почитуваат стратегијата за правична застапеност на малцинствата.  Според секретаријатот, имало 800 огласи за нови работни места во јавната администрација и 360 понудени на етничките малцинства во текот на годината според побарувањата за правична застапеност од договорот. Податоците од септември покажуваат дека етничките малцинства броеле 23,9 проценти од вработените во државните институции. Седумдесет и два проценти од буџетираните 220 милиони денари (4,4 милиони долари) биле употребени од страна на секретаријатот во текот на годината. Владата усвоила буџет од 436 милиони денари (8,7 милиони долари) за секретаријатот за 2010 година. 

Етничките Албанци останале помалку застапени во армијата и полицијата и покрај напорите да се регрутираат кандидати од малцинството. 

Законот обезбедува основно и средно образование на македонски, албански, турски и српски јазик. Бројот на ученици од малцинските заедници кои добиваат средно образование на нивниот мајчин јазик продолжил да се зголемува, особено откако средното образование стана задолжително. 

Етничките Турци се жалеле на дискриминација. Нивните главни проблеми се однесувале на слабиот напредок во постигнување правична застапеност во владините институции, отсуството на општини со мнозинство на етнички Турци при територијалната организација во 2004 година и несоодветно образование и медиуми на турски јазик. 

Ромите се жалеле на широкораспространета општествена дискриминација. Невладините организации и меѓународни експерти пријавиле дека работодавачите често не им обезбедувале работни можности на Ромите и некои Роми се пожалиле на недостиг од пристап до јавните фондови за добросостојба. Ромските невладини организации исто така пријавиле дека повремено сопствениците не им дозволувале влез на нивна територија. 

Владата ја финансираше имплементацијата на националната стратегија за Декадата на Ромите, вклучително и помош во образованието, вдомувањето, вработувањето и инфраструктурен развој на Ромите. Владата исто така продолжи да финансира информативни центри за Ромите кои ги насочуваат овие граѓани кон образовни ресурси и ресурси за здравствена заштита и социјална грижа. Зголеменото финансирање на невладините организации и владата за елиминирање на бариерите во образованието на Роми резултираше во постојано зголемување во процентот на Роми кои посетуваат училиште.  За училишната година 2009-10, имало 13,4 проценти повеќе ромски ученици вклучени во основното образование и 26 проценти повеќе во средното образование наспроти претходната училишна година. 

Општествена злоупотреба, дискриминација и чинови на насилство врз основа на сексуална ориентација и родов идентитет 

Имало две регистрирани невладини организации кои се осврнувале на прашања на Заедницата на лезбејки, хомосексуалци, бисексуалци и трансексуалците (ЛГБТ), вклучително и една посветена на здравствената заштита на хомосексуалците. Активистите кои ги застапувале правата на ЛГБТ заедницата пријавиле инциденти на општествена предрасуда, вклучително и малтретирање и употреба на навредлив јазик, вклучувајќи ги и медиумите. Активистите на ЛГБТ заедницата се здружиле во коалиција на невладини организации наречена „Македонија без дискриминација" и биле предмет на навредлив јазик кога се вклучиле во протестите против изградбата на Православна црква на главниот плоштад во Скопје. ЛГБТ организациите исто така пријавиле општествена дискриминација и насилство врз трансексуалци во скопската општина Шуто Оризари, наведувајќи дека жртвите се чувствувале небезбедно да го пријават насилството против нив кај надлежните органи. 

На 16 ноември, коалиција на невладини организации одржа марш низ градскиот центар за ЛГБТ толеранција под мотото „Љубов е љубов". Во споредба со недобивањето дозвола во 2007 година на невладина организација која се занимавала со правата на ЛГБТ заедницата да организира настан во центарот на Скопје, организаторите сега добиле дозвола и склучиле одлична соработка со Министерството за внатрешни работи. Присуството на полицијата на маршот било значително, дозволувајќи настанот да помине без инциденти. Скоро сите медиуми го покриле настанот и известувањето било отворено и главно засновано на факти. 
Други видови општествено насилство или дискриминација 

Немало пријави за општествено насилство и изолирани случаи на дискриминација во форма на дискриминација при вработување и спречување на пристап до здравствена грижа против лица со ХИВ или СИДА. 
Дел 7. Работнички права

а. Правото на здружување 

Законот обезбедува право да се формираат и здружуваат независни синдикати без претходно овластување или дополнителни побарувања и работниците тоа го практикувале. 

Синдикатите може слободно да се регистрираат во Министерството за труд и социјална политика. Повеќе од 50 проценти од правната работна сила била здружена во синдикати, а синдикатите биле особено добро застапени во јавниот сектор. Имало две главни федерации на синдикати, Конфедерацијата на синдикати на Македонија (ССМ) и Конфедерацијата на слободни синдикати (КСС). Неколку синдикати не биле вклучени во овие две конфедерации, вклучително и синдикатот на новинарите, полициски службеници, земјоделци, работниците од финансискиот сектор и работниците од здравствениот сектор. 

Законот обезбедува право на штрајк за работниците и тие, вклучително и државните службеници, го практикувале ова право. Законот им доделува ограничено право на штрајк на членовите на армијата и полицијата. За време на штрајк, законите дозволуваат работодавачите да „исклучат" или привремено да ослободат од работна должност до 2 проценти од работниците за кои веруваат дека се потенцијално насилни. Овие работници повторно би биле ангажирани по штрајкот. Синдикатите тврделе дека оваа одредба им дозволува на работодавачите да исклучуваат лидери на синдикати од преговори за време на штрајк. Доколку штрајкот се декларира за незаконски, учесниците може да се соочат со отказ или обврска да плаќаат отштети. 
б. Право на колективно организирање и договор 

Законот дозволува синдикатите да функционираат без вмешаност, меѓутоа владата не секогаш ги применувала овие закони во пракса. Законот го штити правото на колективен договор и повеќето синдикати имале колективни договори. Меѓутоа, законот побарува синдикатите да застапуваат најмалку 33 проценти од работниците или работодавачите за да преговара за вакви договори. Сите правно вработени лица биле покриени со колективни договори во јавниот или приватниот сектор. Иако колективното пазарење се случувало, вработените имале многу малку практична преговарачка моќ поради слабата економска моќ на државата и многу договори не успеале да држат чекор со промените во државата и работната средина. 

Законот забранува дискриминација против синдикатите, меѓутоа тоа постоело. Во некои случаи поранешни вработени обвинувале приватни компании за вработување лица за учество во активности на синдикати, иако компаниите вообичаено имале други оправдувања. Поради одложувања во судскиот систем на работник кој бил неправедно отпуштен би му требале од две до три години повторно да се стекне со вработување преку правна постапка.  

За работодавачите повремено се говорело дека се вклучуваат во внатрешните работи на синдикати преку доминирачки изборни кампањи на синдикати или кандидирање сопствени кандидати на изборите. 
Имало само една извозна зона каде оваа година две странски компании почнале да функционираат и неколку други компании биле во процес на градење фабрики. Немало посебни закони или изземања од редовните законски побарувања во зоната.  
в. Забрана на принудна или задолжителна работа 

Законот забранува принудна или задолжителна работа, вклучително и на деца, меѓутоа принудната работа се случувала. Биле поднесени кривични пријави за принудна работа во неколку случаи. Жени и деца биле тргувани со цел нивна сексуална експлоатација и принудна работа во услужниот сектор. Ромските деца биле особено подложни на трговија за принудно просење пари што најчесто се случувало на главните крстосници, улични ќошови и ресторани. 
г. Забрана на детски труд и минимална возраст за вработување 

Постојат закони и политики кои ги заштитуваат децата од експлоатација на работно место, вклучително и забрана за принудна или задолжителна работа. Законот одредува затворска казна од најмалку осум години за лице кое купува, продава, чува или зема деца или малолетни лица со цел нивна експлоатација. 

Минималната возраст за вработување е 15 години. Деца на 14 годишна возраст може да работат како чираци или како дел од официјална образовна програма. Законот забранува вработување малолетни лица под 18 годишна возраст на работно место кое е штетно за нивното физичко или психичко здравје и моралност. Законот исто така забранува малолетните лица да работат ноќе или повеќе од 40 часа неделно. 

Немало официјални пријави за незаконски детски труд во текот на годината, меѓутоа постоеле докази дека тој бил користен во сивата економија, првенствено со деца кои проселе и продавале цигари и помали производи на отворен пазар, на улици, во барови или ресторани, понекогаш и ноќе. Децата вклучени во овие активности првенствено биле Роми и најчесто работеле за своите родители. Надлежните органи не ги казниле овие прекршоци и децата останале подложни на експлоатација. Извештај од 2005-06 година финансиран од Детскиот фонд на ОН проценува дека околу 500-1000 деца биле вклучени во вакви активности. 

Министерството за труд и социјална политика било одговорно за примена на законите кои го регулираат вработувањето на деца. Владините напори да го елиминираат принудното просење од страна на деца во голема мера не вродиле со резултат, па иако неопходните закони постојат нивната примена била многу мала. 

Во текот на годината Министерството за труд и социјална политика обезбедило финансиска поддршка за два центри во Скопје кои обезбедувале образовни, медицински и психолошки услуги за деца кои просат на улица.  Невладините организации отвориле два дополнителни центри за деца во Скопје со владина поддршка. Меѓународните донатори поддржале програми за превенција на децата од просење на улица и зголемување на стапката на деца кои се подложни на ризик од таква работа да посетуваат училиште.   
д. Прифатливи услови за работа 

Државата нема минимална плата утврдена со закон. Според официјалната статистика, просечната месечна нето плата до септември изнесувала 20.044 денари (400 долари), што не обезбедило чесен стандард на живеење за работникот и семејството. Државниот завод за статистика процениле дека околу 28,7 проценти од населението живееле под линијата на сиромаштија во 2008 година, последната година за која постојат податоци. 

Законот утврдува работна недела од 40 работни часа со миминален период за одмор од 24 часа, како и годишен одмор и боледување. Вработените не може законски да работат повеќе од 10 часа неделно прекувремена работа, 20 часа месечно или 190 часа годишно. Според колективниот договор помеѓу владата и ССМ, вработените имаат право на надомест за прекувремена работа од 135 проценти од редовната плата. Во дополнување, вработените кои работат повеќе од 150 часа годишно прекувремена работа имаат право на бонус во вредност од една месечна плата. Меѓутоа, високата стапка на невработеност и тешките економски услови дозволиле многу работодавачи да ангажираат работници без да го почитуваат законот. Особено, малите бизниси често барале од вработените да работат над правните ограничувања. Во текот на годината трудовиот инспекторат на Министерството за труд и социјална политика поднеле жалби против неколку приватни бизниси за принудување работници да работат долги часови без паузите пропишани со закон и поради незаконско пријавување на сите вработени. Во случај на такви прекршоци, трудовите инспектори имаат правна надлежност да ја затворат фирмата се додека не се поправат прекршоците. Во случаи на повторно прекршување, сопствениците може да бидат казнети. Во текот на годината властите привремено затвориле повеќе од 1.000 компании поради прекршување на прописите и поради непријавување на вработени. Немало записи за бројот на казнети работодавачи. 

Министерството за труд и социјална политика не ги усвојувала строго законите и регулативите за безбедност на вработените. Иако работниците имаат право да се отстранат себеси од ситуации кои ја загрозуваат нивната здравствена или безбедна положба без опасност по нивното идно вработување работодавачите не секогаш го почитувале во пракса ова право. 

